
GOUVÈNÈ CUOMO ANONSE 36YÈM PWOPOSIZYON NAN DISKOU ETA LETA 
2020 LAN: RANFÒSE SIPÈVIZYON DOKTÈ AK LÒT PWOFESYONÈL MEDIKAL  

 
Nouvo kondisyon yo pwoteje pasyan yo nan amelyore Otorite Biwo pou Konduit 

Medikal Pwofesyonèl Depatman Sante  
 

 
Jodi a Gouvènè Andrew M. Cuomo te anonse 36yèm pwopozisyon ajanda Eta Leta 
2020 li an - ranfòse sipèvizyon doktè ak lòt pwofesyonèl medikal pou pwoteje pasyan 
yo. Gouvènè a pwopoze yon seri refòm konplè pou garanti Biwo pou Konduit Medikal 
Pwofesyonèl (Office of Professional Medical Conduct, OPMC) Depatman Sante 
(Department of Health, DOH) a gen zouti apwopriye ak efikas pou mennen 
envestigasyon, mete disiplin epi kontwole doktè, asistan doktè ak asistan espesyalis ki 
gen lisans nan New York, pou bay pi gwo transparans nan disiplin doktè ak diminye 
longè envestigasyon sou move konduit yo.  
 
"Premye responsablite nenpòt pwofesyonèl medikal se pa fè okenn mal, ak lè yon moun 
vyole sèman sa yo dwe kenbe yo responsab kòmsadwa", Gouvènè Cuomo te deklare. 
"Pwopozisyon radikal sa yo pral ede garanti pasyan yo gen aksè a enfòmasyon enpòtan 
yo bezwen pou pran desizyon avize sou swen sante yo epi bay regilatè sante eta plis 
zouti pou envestige ak penalize founisè yo pou konpòtman danjere, imoral oswa ilegal."  
 
Rann envestigasyon ak aksyon ki pa disiplinè yo piblik  
Dapre lalwa aktyèl la, Depatman Sante gen entèdiksyon pou konfime prezans oswa 
absans yon envestigasyon. Konsomatè swen sante yo ak pasyan yo merite aksè a 
enfòmasyon sa yo, lè, Komisè Sante a konsidere li jistifye. Anplis de sa, kèk "pwosesis 
akselere" egziste nan lalwa, kote yo kapab bay yon doktè yon avètisman pou yon 
vyolasyon minè ak teknik, ki pa rive nan nivo movèz konduit ki mande pwosè. 
Avètisman sa yo, anba lalwa aktyèl la, pa disiplinè ak pa piblik, men yo pral kounye a 
disponib piblikman.  
 
Elimine lisans pou tout lavi  
Dapre lwa aktyèl la, doktè, asistan doktè ak asistan espesyalis ki gen lisans nan New 
York yo rete lisansye pou lavi sòf si yo poze kèk aksyon kont lisans yo, menm si yo kite 
eta a. Pwopozisyon Gouvènè a ap egzije doktè yo pou regilyèman renouvle Lisans 
Medikal Eta New York yo oswa pèdi yo, ansanm ak kapasite pou yo pratike medsin nan 
New York. Anplis, Biwo pou Konduit Medikal Pwofesyonèl (OPMC) oblije mennen 
envestigasyon sou chak moun ki gen lisans nan Eta New York yo akize pou movèz 
konduit nan yon lòt eta, men nan anpil ka, moun ki gen lisans sa yo pa te pratike 
lamedsin nan New York pandan plizyè ane, oswa jamè. Si doktè yo k ap pratike andeyò 



 

 

eta a ta ka mete lisans New York yo nan yon sitiyasyon inaktif, li t ap pèmèt OPMC 
dedye resous li yo pou envestige plent kont moun ki gen lisans k ap pratike isit la.  
 
Refòme dispozisyon penib Lwa sou Sante Piblik  
Pou ranfòse sekirite piblik la, Gouvènè a pwopoze pou mete ajou Lwa sou Sante Piblik 
la pou pèmèt Komisè Sante Eta a sispann yon lisans doktè rapidman, nan kòmansman 
yon envestigasyon, si Komisè a konsidere doktè sa a kòm yon risk pou piblik la. Lwa 
aktyèl yo egzije pou doktè a se yon gwo danje anvan yo sispann lisans li.  
 
Anba lwa leta aktyèl la doktè yo jwi anpil dwa pwosediral, ki antrave ak ralonje anpil 
pwogrè yon envestigasyon ak rezilta disiplinè. Nan ane 2018, kantite mwayèn tan pou 
fèmen yon envestigasyon sou teren OPMC ki konplè se te 307 jou. Reta ki otorize sa yo 
pèmèt doktè ki sanble se move aktè yo kontinye pratike medsin, nan risk grav pou 
pasyan yo. Li obligatwa pou Komisè Sante a ak OPMC gen otorite ak zouti ki nesesè 
pou aji, toujou avèk pwosedi jis, pou pwoteje piblik la.  
 
Garanti konsomatè yo gen enfòmasyon ki ajou ak aksesib sou doktè lisansye nan 
New York yo  
Pwofil doktè a se yon resous sou entènèt ki disponib piblikman, ki bay enfòmasyon sou 
doktè endividyèl ki gen lisans Eta New York, ki gen ladan edikasyon medikal doktè, 
sèvis tradiksyon nan biwo doktè a ak enfòmasyon sou aksyon legal ki pran kont doktè 
a. Kounye a, sepandan, lòt enfòmasyon enpòtan, tankou patisipasyon rezo asirans, 
lokal biwo, kantite èdtan operasyonèl ak si biwo a ap aksepte nan moman an nouvo 
pasyan se swa opsyonèl oswa pa obligatwa dapre Lwa sou Sante Piblik. Pou ede 
garanti konsomatè yo ka pran desizyon avize sou swen sante yo, Gouvènè a pral 
entwodui lejislasyon pou garanti ke piblik la kapab gen aksè a enfòmasyon enpòtan sa 
yo. Pou evite enpoze yon fado siplemantè sou doktè yo, Gouvènè a ap pwopoze tou 
pou DOH mete ajou enfòmasyon sou enfòmasyon pou patisipasyon nan rezo a.  

